Коми Республикаса Юралысьлысь могъяс недыр олӧмӧ пӧртысь Сергей Гапликов вӧзйис, кыдзи позяс дженьыд кадӧн выльмӧдны “Воркута” аэропорт комплекс.

Комплекс сӧвмӧдӧм вылӧ канмусянь содтӧд сьӧм кыскӧмыс отсалас пыртны воркутаса аэропорт «Амдермса аэропорт» федеральнӧй казённӧй предприятиеӧ. Россияса транспорт система уджын авиационнӧй кластер сӧвмӧдӧм йылысь сёрнитісны талун Россия Федерацияса транспорт министерстволӧн коллегияса бӧръя ыджыд чукӧртчылӧм дырйи.

Ӧнія кадӧ “2010-2020 вояс вылӧ Россияса транспорт система сӧвмӧдӧм” федеральнӧй торъя мога уджтас серти “Воркута” аэропорт комплекс выльмӧдан мероприятиеяс кӧсйӧны нуӧдны 2019-2020 воясын. Арктическӧй аэропорт комплексъяс ӧтувтӧмыс сетас позянлун выльмӧдны Воркутаса аэропортсӧ ёна водзджык.
Та кындзи, “Авиация сӧвмӧдӧмсӧ канмусянь ладмӧдӧм йылысь” Федеральнӧй оланпас серти ӧтув базаа аэродромъяс оз вермыны пырны Россия Федерацияса субъектъяслӧн эмбурӧ. Стӧч сы вӧсна “Воркута” аэропорт вӧзйӧны пыртны федеральнӧй эмбурӧ. 
“Босьтны кӧ тӧд вылӧ географияын аслыспӧлӧслунъяс – миян республикалысь площадьсӧ да кузьтасӧ, авиация транспорт вӧлі и кольӧ миянлы медколанаяс пиысь ӧтиӧн. Ми вӧчам став позянасӧ, медым не сӧмын видзны сійӧс, но и выль ногӧн сӧвмӧдны – Коми Республикаса Возрождение уджтасын авиационнӧй кластерлы сиӧма торъя нырвизь, кытчӧ пырӧ не сӧмын авиапарк выльмӧдӧм, но и мувывса инфраструктура ӧніяӧдӧм. Тайӧ юалӧмкӧд йитчӧ “Ухта” да “Усинск” аэропортъяс выльмӧдӧм, кутшӧмъяс сідзжӧ пырӧны “2019-2020 вояс вылӧ Россияса транспорт система сӧвмӧдӧм” федеральнӧй торъя мога уджтасӧ, но найӧс колӧ выльмӧдны талун нин, та вӧсна ми вӧзъям выльысь видлавны финансирование кадколастъяссӧ водзджык вылӧ. Ми кутам лача, мый миянлы отсаласны миян федеральнӧй уджъёртъяс сы могысь, медым уджавны став лыддьӧдлӧм нырвизьяс кузя ӧдйӧ да бура”, – тӧдчӧдіс Коми Республикаса Юралысьлысь могъяс недыр олӧмӧ пӧртысь Сергей Гапликов.
